
бериш мақсадида  Парижда 1902 ва 1910-йилларда  иккита  конференция ўтказилиб, 

қулликка қарши  кураш бўйича  халқаро конвенциялар қабул қилинди[1;24-б.]. 

Кейинчалик  у Аёллар ва болалар савдосини тугатиш ҳамда вояга етган аёллар савдосига 

барҳам бериш  номли бутунжаҳон Конвенциялари билан тўлдирилди[2;527-б]. Бугунги 

кунга келиб одам савдоси  жиноятидан жабрланганларнинг  80 фоизини  аёллар  ва ёш 

болалар ташкил қилди[3;2-б.]. Тадқиқотлар шуни кўрсатдики, дунё бўйича ҳар йили 

қарийб 1 миллионга яқин аёллар ва болалар турли алдов йўллари билан хорижга олиб 

кетилиб, сотиб юборилади. Сўнгги йилларда одам савдоси жабрдийдаларининг 64 

фоизи меҳнат эксплуатациясига дучор этилган бўлса, 9 фоизидан шаҳвоний 

мақсадларда фойдаланилган, қолганлари эса бошқа шакллардаги қулликка дучор 

этилган. Жабрдийдаларнинг 71 фоизини аёллар  ва қизлар ташкил этди[4].  

БМТ маълумотига кўра, дунёда ҳар йили тахминан 2 млн 700 минг инсон одам 

савдоси қурбонига айланади. 600 мингдан 800 минггача аёл ва болалар алдов йўли 

билан чет элларга олиб кетилиб сотиб юборилган[5;3-б.]. Хорижий мамлакатларга катта 

маош тўланадиган ишларга норасмий таклифларга ишонч билдирган аксарият хотин-

қизлар траффик (одам савдоси) қурбонларига айланди.  

Халқаро меҳнат ташкилотининг 2017-йилдаги маълумоти бўйича, бутун 

дунёда 24,9 миллион киши одам савдосининг қурбонига айланган, шундан 16 миллиони 

хусусий секторда мажбурий меҳнат қилишга мажбур қилинган бўлса, 4,8 

миллион  хотин-қизлар эса жинсий эксплуатация орқали пул топишнинг тирик 

қурбонига айланган. Бундай нохуш ҳолатга асосан, иш қидириб қишлоқдан шаҳарга ва 

бошқа мамлакатларга ноқонуний кетган аёллар учрагани ҳолда, уларнинг бундай 

ҳаракатлари жамиятга ҳам, ўз оиласига ҳам путур етказган ҳоллари ҳам учради. Бу эса, 

ўзбек оилаларида патриархал оила турмуш тарзига асосланган кучли тартиб интизомга 

ўз таъсирини кўрсатган ҳолда аёлларнинг иқтисодий мақомини ўзгартирди.  

Кўплаб хотин-қизлар оиладаги носоғлом муҳит, ишсизлик муаммоси ва 

иқтисодий эҳтиёж туфайли ташқи миграцияда иштирок этиб, уларнинг ҳам хорижий 

давлатларда одам савдоси қурбонига айланиш ҳолатлари рўй берди. Айнан мана 

шундай жараёнлар Ўзбекистон ҳукуматини хотин-қизларни жамиятда ўз ўринларини 

топиш йўлларидаги ҳаракатларини қўллаб-қувватлаш, уларнинг ижтимоий 

такомиллашувига кўмаклашиш йўлидаги ҳаракатларини тезлаштириш имконини 

берди. Аввало, Ўзбекистон Республикаси 1995-йил 18-августда “Хотин-қизларни 

камситишнинг барча шаклларига барҳам бериш тўғрисида”ги Конвенциясига қўшилди. 

Мамлакатимиз БМТ нинг 2000-йил 15-ноябрда қабул қилинган “Трансмиллий уюшган 

жиноятчиликка қарши кураш тўғрисида”ги  Конвенцияси ва “Одам савдоси, аёллар ва 

болалар савдосининг олдини олиш ва бу қилмиши учун жазолаш тўғрисида” ги 

протоколи каби халқаро ҳужжатлар иштирокчиси ҳисобланади. Шундай бўлсада аёллар 

жиноятчилигида ўғирлик, товламачилик, фирибгарлик, гиёҳвандлик воситаларининг 

ғайриқонуний муомласи, савдо қоидаларини бузиш, фоҳишахоналарда сақлаш, қасддан 

баданга шикаст етказиш, харидор ва буюртмачиларни алдаш, таносил касалликларини 

юқтириш кўпчиликни ташкил этди[6;34-б.].  

Ишсиз аёлларнинг турли алдов йўллари билан моддий рағбатлаштириш орқали  

диний-сиёсий оқимларга жалб этилиши натижасида 2007-йил Ўзбекистон миқёсида 

1934 нафар, Наманган вилоятида 472 нафар, Фарғона вилоятида 347 нафар хотин-



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/1 (3)-2023 

 

206 

қизлар бундай ҳолатга тушганлиги аниқланган[7]. 2008-йилда Ўзбекистонда 1000 дан 

ортиқ шахс одам савдоси жиноятларидан жабрланган бўлиб, уларнинг 35-40 фоизни 

аёллар, 10-15 фоизни эса болалар ташкил этди. 2010-йилнинг дастлабки уч ойи якунига 

кўра, одам савдоси жиноятида 81 нафар фуқаролар жабрланган, улардан 6 нафари 

аёллар, 75 нафари эркаклар, 1 нафари вояга етмаган бола бўлди. Жабрланганларнинг 

аксарияти Россия Федерацияси (41 нафар) ва Қозоғистон Республикаси (31 нафар) 

бўлган. Одам савдосида хотин-қизларнинг иштироки бу масалани янада чуқурлашиб 

боришига олиб келди. Масалан, Самарқандлик Х.Таджимова, Ш.Каримова, С.Махрамова, 

М.Расулова, З.Мирождева, М.Скляренко, Л.Солдатова кабилар аёлларни алдаб Таиланд 

қироллиги Банкок шаҳрига, Дубайга, Россия Федерациясига, Туркияга каби давлатларда 

шаҳвоний мақсадларга фойдаланиш, мажбурий меҳнатда ишлатиш учун олиб чиқиб 

кетмоқчи бўлганларида масъул органлар томонидан қўлга олиниб, уларга нисбатан 

жиноий иш қўзғатилган[8].  

Бундай ҳолатлар олдини олиш мақсадида “Одам савдосига қарши кураш 

тўғрисида”ги Ўзбекистон Республикаси Қонунига асосан Ўзбекистон Республикаси 

Президентининг 2008-йилнинг 8-июлида “Одам савдосига қарши кураш 

самарадорлигини ошириш бўйича чоралар тўғрисида”ги 911-сонли Қарори қабул 

қилинди. 2008-2010-йиллар давомида одам савдоси ва унга қарши курашиш 

самарадорлигини ошириш бўйича Миллий тадбирлар режаси тасдиқланди. Мазкур 

миллий тадбирлар режасининг асосий йўналишлари бу одам савдосига қарши курашиш 

соҳасидаги норматив-ҳуқуқий базани такомиллаштириш, жамоатчиликни хабардор 

қилиш ва профилактика, жабрланганларга ёрдам кўрсатиш ва уларни реабилитация 

қилиш ҳамда одам савдосига қарши курашишни такомиллаштириш чоралари назарда 

тутилган бўлиб, ушбу айтиб ўтилган тадбирлар асосида бир неча муҳим ишлар амалга 

оширилди. 

Ўзбекистонда дунёда биринчилардан бўлиб одам савдоси жабрдийдалари учун 

реабилитация маркази ташкил этилди. Бу борада Ўзбекистон Республикаси Вазирлар 

Маҳкамасининг 2008-йил 5-ноябрда “Одам савдоси жабрдийдаларига ёрдам бериш ва 

уларни ҳимоя қилиш бўйича республика реабилитация марказини ташкил этиш 

тўғрисида”ги 240-сонли Қарори қабул қилинди. Қарорга асосан 30 ўринга 

мўлжалланган марказ Меҳнат ва аҳолини ижтимоий муҳофаза қилиш вазирлиги 

ҳузурида одам савдосидан жабрланганларни муносиб ҳаётга қайтариш учун уларга 

ижтимоий, тиббий ёрдам кўрсатиш, одам савдосидан жабрланганларни яхши яшаш, 

шахсий гигиена шарт-шароитлари, доривор воситалар,шунингдек озиқ-овқат ва 

тиббиёт буюмлари билан таъминлаш, одам савдосининг жабрдийдаларига кечиктириб 

бўлмайдиган психологик, ижтимоий,тиббий, юридик ёрдамлар бериш, уларнинг 

хавфсизлигини таъминлаш, одам савдоси жабрдийдаларининг яқинлари билан мулоқот 

ўрнатишга ёрдам бериш,  уларнинг қариндош ва васийларига одам савдосининг 

жабрдийдалари ҳуқуқлари, қонуний манфаатлари ҳақида маълумот бериш каби 

вазифаларни амалга оширди.  

Ўзбекистонда одам савдоси билан жабрланган аёлларнинг бундай ҳолатга тушиб 

қолиш сабаблари ўрганилиб, давлат ва жамоат ташкилотлари ҳамкорлигида 

вилоятларда кенг профилактик чора-тадбирлар амалга ошириб келинди. Одам 

савдосини олдини олиш, унга қарши курашиш ҳамда ушбу жиноят жабрланувчиларини 

ҳар томонлама ҳимоя қилиш борасида Қонун, Қарор ва “Миллий тадбирлар режаси” 

ишлаб чиқилиб, Республика Идоралараро комиссияси тузилди[9] ва мутасадди 

вазирликлар, давлат қўмиталари, идоралар билан ҳамкорликда Ўзбекистон 

Республикаси  Хотин-қизлар қўмитаси ва унинг ҳудудий бўлимлари, “Истиқболли 

авлод” Ёшлар ахборот маърифат маркази, “Ойдин Нур” оилаларга ижтимоий ёрдам 

кўрсатиш Маркази, “Аёллар ресурс маркази”, “Меҳримиз сизга” аёлларни қўллаб-

қувватлаш марказлари[10] “Одам савдосига қарши курашиш” жараёни иштирокчилари 

сифатида фаолият олиб борилди.  

Ўзбекистон Республикаси Хотин-қизлар қўмитаси ҳамда “Истиқболли авлод” ННТ 

ҳамкорлигида 2009-йилнинг 5 ойи мобайнида 65 нафар аёлни ўз ватанига қайтишига 

ёрдам бериб, одам савдосидан жабрланган 201 нафар аёлдан 164 кишига психологик 

ёрдам, 127 кишига тиббий ёрдам, 187 кишига ҳуқуқий ёрдам, 67 кишига ижтимоий 

ёрдам  кўрсатди, 63 нафар аёлга касб-ҳунар ўргатилиб, 69 нафари ишга жойлаштирилди. 

“Меҳримиз сизга” аёлларни қўллаб-қувватлаш Маркази  мутахассислари 422 нафар 

аёлга психологик, ҳуқуқий, тиббий, ижтимоий ёрдам берилди. Ишонч телефонига 

бўлган қўнғироқлар умумий сони 1201 тани ташкил этди. Марказ ҳуқуқшуноси 7 та суд 

жараёнида адвокат сифатида қатнашиб хотин-қизларнинг ҳуқуқларини ҳимоя 

қилди[11]. 

Республикадан чиқиб кетган ва одам савдоси қурбонига айланган хотин-қизлар 

билан ишлаш, уларни Ватанига қайтариб келиш борасида Ўзбекистон ҳукумати фаол 

тадбирларни амалга оширди.  

Тошкент шаҳар хотин-қизлар бошқармаси 2010-йилда  “Истиқболли авлод” 

ёшлар ахборот-маърифат маркази билан ҳамкорликда шаҳарнинг ўрта мактаб, 

маҳаллалар ва пойтахтнинг “Қўйлиқ”, “Ўрикзор”, “Чорсу”, “Миробод” бозорларида “Сизга 

чет элда ишлашни таклиф қилишдими?” мавзусида олий ўқув юртлари, ўрта махсус 

таълим муассасалари ва корхона, ташкилотларда меҳнат миграцияси бўйича халқаро 

ташкилотнинг “Аҳолини хориж давлатларда ноқонуний ишга жойлаштиришнинг 

хавфлари тўғрисидаги огоҳлантириш бўйича тарғибот ишлари лойиҳаси доирасида 

учрашувлар ва акциялар ўтказилди. “Истиқболли авлод”  ҳамда Тошкент шаҳар Хотин-

қизлар бошқармаси кўмагида 65 нафар аёл ортга қайтарилди[12].   

2009-2015-йилларга келиб Ўзбекистонда одам савдосидан жабрланганларнинг 

24,9 фоизини аёллар, жабрланган аёлларнинг 7,5 фоизини 18 ёшгача, 40,6 фоизини 18-

25 ёшгача бўлганлар, 29,8 фоизини 25-30 ёшгача бўлганлар ташкил қилиб, 17,9 фоизини 

30-40 ёшгача бўлганлар, 4,2 фоизни 40 ёшдан ошганлар ташкил этган.  

2015-йил давомида республиканинг барча ҳудудларида 425 минг 487 нафар 

мигрантлар яшаш жойлари бўйича ОИВ инфекциясига текширилди, уларнинг 491 

нафарида ОИВ инфекцияси аниқланган[13]. ОИВ аниқланган мигрантлар тиббий 

кузатувга асосланиб, ҳудудий Хотин-қизлар, маҳалла ва соғлиқни сақлаш 

бошқармалари томонидан уларнинг оила аъзолари ўртасида касалликнинг 

тарқалишини олидини олиш бўйича профилактик тадбирлар ўтказилди.  

Хулоса қилиб айтганда, мустақиллик йилларида мамлакатда олиб борилган кенг 

кўламли ислоҳатлар мазмун-моҳияти, аввало, инсон манфаатларига унинг ҳақ-

ҳуқуқларини ҳимоя қилиш, турмуш шароитини яхшилаш каби аниқ мақсадларга 

қаратилди. Одам савдосини олидини олиш мақсадида давлат ва нодавлат тегишли 

ташкилотлар ҳамкорлигида республиканинг турли вилоят, шаҳар ва қишлоқларида 

учрашувлар, давра суҳбатлари, семинар ва тренинглар ўтказилди. Қонун устуворлиги 

таъминланган ҳуқуқий демокртик давлатда инсон эркин ва фаровон,тинч ва осуда ҳаёт 

кечириши, хавфсизлигини таъминлаш ва қонуний манфаатлари, қадр-қиммати ҳар 

қандай тажовузлардан ҳимоя қилишга эътибор қаратилди. 

